Til løgtingsins fíggjarnevnd

Til allar limir løgtingsins





Tórshavn, tann 21. 11. 2002 

Áheitan frá Brúkarasamtakinum

Brúkarasamtakið, nýstovnaða felagið fyri brúkarar í Føroyum, heitir á fíggjarnevnd løgtingsins og allar limir løgtingsins, um at veita Brúkarasamtakinum eina játtan á løgtingsins fíggjarlóg upp á kr. 100.000.
Brúkarasamtakið varð stovnað tann 30. oktober 2002. Orsøkin til hetta tiltak var, at rættindi brúkarans í Føroyum ikki eru nóg væl vard, og mett varð tí neyðugt, at brúkararnir í Føroyum tóku seg saman í felagsskap við tí endamáli at bøta um viðurskiftini. Ætlanin við samtakinum er fyrst og fremst at virka fyri almennum brúkarapolitikki við dagførdari lóggávu í Føroyum, umframt at gera vart við brúkarasjónarmið í dagliga orðaskiftinum. Eisini er ynskið, at Brúkarasamtakið á ein positivan hátt verður málgagn fyri brúkaraáhugamálum, tá ið hesi skulu berast fram í konstruktivum kjaki við politisku myndugleikarnar.

Á stovnandi aðalfundinum vóru viðtøkur brúkarasamtaksins samtyktar og hesi vald í nevndina: Ingun Simonsen, Hans Pauli Strøm, Gunnleivur Dalsgarð, Høgni Debes Joensen og Kristina Samuelsen, og varalimir Kate Sanderson og Edvin Joensen. Nevndin hevur skipað seg við Ingun Simonsen sum forkvinnu, Hans Paula Strøm sum skrivara og Gunnleivi Dalsgarð sum kassameistara. Grannskoðarar eru Heri Joensen og Rógvi Finnson Johansen.

At enda skal verða nevnt, at talan er um sjálvbodnan felagsskap, at arbeiðið sum nevndarlimur er ólønt, og at virksemi ikki fevnir um persóns- ella einstaklingamál. Samtakið er óheft av øllum partapolitikki, eins og tað er óheft av fíggjarligum ella øðrum seráhugamálum, men harafturímóti sum eitt aðalmál hevur eitt gott samstarv við feløg, politikkarar og stovnar. Hóast sjónarmið kunnu verða ymisk, so ynskir samtakið at skifta orð um slík í einum góðum anda.

Ein tann fyrsta og tyngsta uppgávan er at fáa eitt fíggjarligt grundarlag, so felagið kann fáa eitt nøkulunda skrivstovuhald og m.a. reka eina heimasíðu at kunna um virksemi okkara, og m.a. bera kunning víðari frá hinum norðurlendsku brúkararáðunum. Haraftrat eru vit farin upp í norðurlendska brúkarasamstarvið, sum jú vitjaði her fyri júst tveimum mánaðum síðani, tá Norðurlendska Brúkaranevndin helt sín ársfund í Føroyum. 

Í norðurlendska brúkarasamstarvinum eru góðir møguleikar til at fáa fígging frá Ráðharraráði Norðurlanda til serstakar verkætlanir um brúkaramál. Síðani vit fingu okkara samtak í Føroyum, hava vit nú skipað ein serligan bólk í hesum samstarvi, nevnliga við hini útnorðurlondini, Grønland og Ísland. Og vit eru longu nú við í einum sokallaðum pakka við umsóknum til 4 verkætlanir. 

Hesar verkætlanir eru:

1) Greining av munum í prísásetingini av innflutningsvørum í Føroyum, Grønlandi og Íslandi, m.a. viðvíkjandi flutningskostnaði, avansu og rakstrarkostnaði hjá fyritøkunum.

2) Lýsing av hvussu brúkaraviðurskifti eru skipað í útnorðurlondunum, samanborið við hini norðanlondini, bæði viðvíkjandi lógargrundarlagi, almennum brúkarastovnum og brúkarafelagsskapum.


3) Greining av møguleikunum fyri at gagnnýta dygdarkanningar frá norðurlendskum brúkarastovnum, m.a. altjóða góðkendar ICRT-testir, til tess at upplýsa brúkarar í Útnorði um dygd á brúkaravørum og tænastum.


4) Lýsing av hvussu brúkaratilvitska kann økjast, m.a. um brúkaraatburð og brúkararættindi, við atliti at serligu viðurskiftunum í Útnorði.

Skal tað eydnast Brúkarasamtakinum at virka munagott fyri endamáli sínum, er neyðugt við ávísum fíggjarligum grundarlagi, til eitt minstamál av skrivstovuhaldi, til kunning um brúkaraviðurskifti, til kunning um virksemi felagsins og til samskifti við hinar norðurlendsku felagsskapirnar og luttøku í hesum samstarvi. Limagjaldið røkkur ikki til hetta, og heitir nevndin í Brúkarasamtakinum tí á Løgtingið um at veita felagnum henda stuðul við eini árligari játtan uppá 100.000 kr.

